Урокын темыже: «Почеш мут нерген шинчымашым келгемдымаш».
Палаш тыршымашым вияҥдыше (познавательный) цель: 
1. Почеш мутын ойлымаш ужаш ойыртемже-влакым рашемдаш.

2. Почеш мут нерген шинчымашым келгемдаш да иктешлен кодаш.
3. Текстыште почеш мутым кычал мумо навыкым вияндаш.

4. Ойлончо-влакым член шот дене лончылымо пашам шуяш.

Ен кокласе кылым вияҥдыше (коммуникативный) цель:

1. Ойлончо-влакым чын чонымо навыкым вияндаш.

2. Йоча-влакын мут поянлыкыштым ешараш.

3. Йолташ дене ваш мутланен пашам ышташ туныкташ.

4. Шке шонымашым енлан умылтарен кертмашым вияндаш.
Занятий тип: комбинированный урок
Урок эртарыме йӧн: урок-модыш.

Кучылтшаш материал: шкем аклыме лаштык, картычке-влак, олма-влак, кол-влак, «Ото» почеламут, шошо пеледыш-влак.
                                            Урок эртарыме радам.

I. Урок тӱҥалтыш.

             - Поро кече, йоча-влак! Мыйын лÿмем Татьяна Вениаминовна Смородинова. Таче те мый денем пашам ышташ тÿналыда. Ужам, кумылда сай, поро. Айста тачысе тиде сылне шошо кечылан куанен шыргыжалына. Уна-влаклан йывыртен манына: «Поро кече!».

Кид копанам ваш йыгалтена, шокшын чучеш. Тугеже урокнат тыгаяк шокшо кумыл дене эрта манын, ӱшанен кодам.
IΙ. Урокын темыж дене палыме лиймаш.
Йоча-влак, кызыт мый тыланда ик видеороликым ончаш темлем. Тӱткын колыштса да шоналтыза, могай ойлымаш ужаш-влак моткоч талын ӱчашат.
Видеоролик
     
Йоча-влак, теҥгече школ гыч кайымем годым оҥай ӱчашымашым кольым. Кок ойлымаш ужаш икте-весышт коклаште моткоч талын ӱчашат.

Иктыже моктана: «Мый, - манеш, - предложенийыште пешак кӱлешан улам, кеч мучаште шогем гынат. Мый дечем посна ик мутат илен огеш керт. Мый чыла ыштен кертам: шонем -  муралтем, шонем – кушталтем, а шоналтем гын, чоҥештенат каем.  Кеч-кöм пашам ыштыктен кертам. А вот тый, - манеш, - ни лудын, ни возен от керт. Эре мут шеҥгелне шогет. Ни йодышет уке, ни предложенийыште посна член от лий. Молан тыйым ашнат, ӧрам веле.

  
 Кокымшо ойлымаш ужашет ӧрын ыш шого, вашмутым муо:
 
 - Мый, - манеш, - нимом ом ончыкто, йодышем уке гынат, те мый дечем посна илен ода керт. Мый посна мут-влакым ушен шогем. Тыланет ом кÿл гын, лÿм мутлан, олмештыш мутлан, чот мутлан, причастийлан кÿлам. Нунын воктен шоген кертам. Мут кокласе кылым ончыктем. 
- Йоча-влак, могай ойлымаш-ужаш-влак ӱчашышт? Ала каласен пуэда ыле?

Йоча-влакын вашмутышт

Вашмут: - Глагол дене почеш мут.

Кокымшо ойлымаш ужашыжым палаш йӧсырак улмаш. Ме таче урокышто тудын нерген кутыраш тӱҥалына. Тиде – почеш мут.
- А кудыжо шкеж нерген чынрак умылтарыш?

Вашмут: - Почеш мутшо. 

- Кузе те шонеда, таче ме урокышто тугеже мо нерген ойлаш тӱҥалына?

Вашмут: - Почеш мут нерген.


Айста тугеже, тачысе числа ден урокын темыжым возена.

IΙI. Уроклан задачым шындымаш.
Тугеже таче урокышто могай цельым шындена?
· почеш мут нерген палымынам ушештарышаш да пенгыдемдышаш улына;

· почеш мут-влакын ойлымаш ужаш ойыртемже-влакым пален налшаш улына;

· текстыште почеш мут-влакым кычал муаш тунемына;

· предложенийым умбакыже член дене лончылымо пашам умбакыже шуйышаш улына.
ΙΥ. Почеш мут нерген тунеммым ушештарымаш да пенгыдемдымаш.
Таче мыланна серыш ден бандероль (почто дене колтышашлык кагаз вÿдылка) толыныт. Туштыжо карт кия. Пампалче колтен. Серышыште тыгерак воза: «Мыйым шучко Вуверкува шолыштын. Кертыда гын, утарыза. Условийже тыгай: утарашлан почеш мут нерген сай шинчымаш кӱлеш. Карт почеш толаш, нигушан шогалаш огыл, нимат кочкаш ок лий». Пампалчылан полшаш келшена?

Вашмут:  - Келшена.

Таче тендам урокышто тӱрлӧ паша-влак вучат. Ончалза-ян, парт ÿмбалныда кажныжын шкем аклыме лаштык уло (оценочный лист кия). 
Урок мучко тушко кажне этапыште кузе тыршымыланда оценкым шындеда.

  
 Тугеже корныш тарванена веле. Картым кучылтына. Корнына олмапу пакча гоч кая. А олмаже шуко. Ида мондо, кочкаш ок лий. А мемнам олмам оролышо ен умбакыже олма сад гыч колтыжо манын, шкенан шинчымашнам ончыктышаш улына.

1-ше паша – «Чын але чын огыл». Тыште почеш мутын ойлымаш ужаш ойыртемже-влакым рашемдышаш улына. Кызыт те кажныже ик олма гыч налыда да почеш мут нерген палымыдам ончыктышаш улыда. Чын ойым возымо але чын огыл?
1. Почеш мут – самостоятельный ойлымаш ужаш.
2. Почеш мут ок вашталт.

3. Почеш мут предложений-влакым ушен шога.

4. Почеш мут предложенийыште мут-влак кокласе кылым ончыкта.

5. Почеш мутын шкетшын йодышыжо уке.

6. Почеш мут шкетын предложенийыште тÿрлö член лиеш.

7. Почеш мут предложенийын членже ок лий, но вес мут дене пырля предложений член составыш пура.

8. Почеш мут южгунам лица суффикс дене каласалтеш.

9. Служебный ойлымаш ужаш-влакыш ушем мутым, почеш мутым, частицым, онартыш мутым пуртена.

10. Почеш мут тÿрлö ойлымаш ужаш дене пырля каласалтеш.
 
Пакча гоч эртышна. Оценкым шкаланда шындаш ида мондо.

Теве ынде ончылнына – энер. Тыште эҥыр дене колым кучыман. 
2-шо паша – «Марий йылмысе почеш мут-влак». Марий йылмыштына почеш мут-влак 2 тÿшкалан шелалтыт: шкет (простой) почеш мут-влак да составной почеш мут-влак. Айста нунын дене палыме лийына да 2 тÿшкалан шелалтына.

Кажныже ик кол гыч куча да шоналта, могай тудлан почеш мут логалын: шкет (простой) почеш мут гын, шола могырышкем шогалеш, а составной гын – пурлашке.  

Шкет почеш мут-влак: дене, деран, деч, деке, гыч, гоч, семын, гай, годым, марте, даныт, йотке, наре, еда, гана, кöра, верч, чоло, виса, нерген, утла, пачаш, шотышто.

Составной почеш мут-влак: деч ончыч, деч вара, деч посна, деч гоч, дене пырля.
Колым кучышна.  Пашаланда акым пуыза. 

Ынде кӱвар гоч вончыман, а тушто маска кия. Тудо мемналан картычке почеш пашам ямдылен. Ыштен кертына гын, корным пуа, уке гын, уке. 
3-шо паша – «Почеш мут-влакым предложенийыште кучылтмаш». А пашаже тыгай: картычкыште улшо предложенийлаште почеш мут-влак огыт сите. Ме ешарен возышаш улына. 
Урем … ошкылмем … мый йолташ ӱдырем вашлийым. Тудо шӱлыкан ыле. Воктекше мийышымат, молан шӱлыкан улмыж … йоднем ыле, но кенета мыйын … тарванен кайыш. Мыйынат кумылем волыш, да тудын … кораҥым.
Айста ынде терген налына. Тетрадьнам ваш вашталтена да слайд почеш тергена. Оценкым йолташланна шындена да огына монда пашанам аклаш.
Маска корным пуыш. Ынде ончылнына омаш (палатке) шога. Ноенна. Омо шуэш. Мален колташ огыл манын, айста писылудышым лудына. Чылан шогалына.

Физкультминутка
Чоя Метрий чывым йӧрата.
4-ше паша – «Почеламутышто почеш мут-влакым кычалмаш». Йоча-влак, ончалза, мемнан ынде чоя Метриет вашлиеш. Тудлан  «Ото» почеламутым сылнын  каласкалыман. Кö тиде почеламутым шарна? Авторжо кö? Ала иктажше сылнын йоҥгалтарен пуа. 

Икте моторын лудын пуа, а молышт почеламут гыч почеш мутым возен лукшаш улыда. 
Айста ынде тергена: кö мыняр почеш мутым муын (деч, гыч, лоҥгаште). Шке пашадам аклыза.

Умбаке ошкедена. А корнынаже кужу. Теве корно покшекына кугу пушеҥге йӧрлын. Корно петырнен. 
5-ше паша – «Предложенийым член дене лончылымаш». Пум янлык-влак налыт тунам, кунам ме нунын ямдылыме предложенийыштым член шот дене лончылена.

   
Корно воктене сылне кӱдыроҥгыр (сон-трава, прострел) кушкын шогалын.
Йоча-влак, а кӱдыроҥгыржо могай пеледыш, кузе рушлаже лиеш?

Вашмут: Мемнан кундемыште эн ончыч пеледше ош-кандалге пеледыш. Рушлаже  сон-трава але прострел маныт. 

Айста тиде предложенийым тетрадьышкына возен налына да член дене лончылена.

Тунемше-влак лончылат
 Экранышке ончалза да тергыза, чын лончыленда мо? Пашаланда акым пуаш ида мондо.

- Йоча-влак, а кӱдыроҥгыржо кунам шочеш?
Вашмут: Шошым, икымше пеледыш-влак кокла гыч иктыже.

- А эше могай икымше пеледыш-влакым паледа?

Вашмут: подснежник – лумпеледыш, ландыш – коракмӧр, сандалвож.

- Нуно шуко лийышт манын, мом ыштыман?

Вашмут: аралыман, кӱрышташ огеш кӱл.

Айста огына мондо: пӱртӱсыштӧ вет чылажат, чыланат чонан улыт, тугеже молан мотор пеледышын ӱмыржым локтылаш? Нуно пытен шуыт гын, шошымсо олыкым, чашкерым, чодыра кӧргым вескана мо сӧрастараш тӱҥалеш? Мотор пӱртӱсна тек пеледалт шога да арам ынже лий ик пеледыш ӱмырат.
Корнына мучашке лишемеш. Теве Вуверкуван пӧртшӧ. Тышан Пампалчым петырыме. 
6-шо паша – «Предложенийым чонымаш». Утараш кӱлеш. Дене пырля, нерген почеш мут-влак полшымо дене предложенийым чоҥаш кӱлеш. Айста тиде пашам ыштен колтена. 
(йоча-влак шке гыч ик предложенийым чоҥат).

Ала иктаж-кöн лудаш кумылжо уло. Айста колыштына.

Ынде Вуверкувана Пампалчым колта дыр. 

Пампалче лектеш

Йоча-влак, а Пампалчынаже могай йомак гыч, кӧ пала? 

Вашмут: «Ший пӱян ший Пампалче».
Пампалче: Йоча-влак, пеш кугу тау утарымыланда. Тендан полшымыда дене мый ынде шке шочмо суртышкем каен кертам. Почеш мут нерген шинчымашда келгеме мо? Айста кутыралтен колтена, шинчымашда ешаралте мо? 
Υ.Урокым иктешлымаш. Рефлексий
· Мылам урокышто келшыш…(мом ышташ?) 
· Шуко жаплан шарнымашеш кодеш…(мо?)
· Йӧсылыкым шижым… (кушто?) 
· Уроклан шындыме цельышкыда шуында мо?
· Почеш мут кумылым тарватыш (мом ышташ?)…
Айста ынде шкем аклыме лаштыкнам ончалына. Иктешлымаш оценкым шындаш йолташ-влакда таче полшат. Лаштыкдам ваш-ваш алмаштыза да акым пуыза.  Кöн могай оценке шукырак вашлиялтеш, ончалза да иктешлыше оценкым шындыза.

А Пампалче таче тендан деке яра толын огыл. Кö таче «5» отметкым налын, киддам нöлталза. Нунылан Пампалче мотор пеледышым пöлекла.  Молыштат пöлек деч посна огыт код. 
ΥI. Мӧҥгысӧ паша. Кö таче урокышто «5» отметкым налын огыл гын, мöнгысö пашам «5»-лан ыштен кертеш. Шкем аклыме лаштык шенгелныда мöнгысö паша пуалтын.

«3»: Учебникыште 396 паша, странице 160.
«4»: «Ямде лий» газет гыч почеш мутан 5 предложенийым возен толаш.

«5»: Почеш мут-влакым кучылтын, кӱдыроҥгыр нерген почеламутым але изи сочиненийым возен толаш.


Йоча-шамыч, таче ме кужу корным эртышна. Ярнышда, очыни.  Мыланем тачысе урокыштем поснак келшышда. Почеш мут нерген келге шинчымашдам пален нальым. Пеш кугу тау! Канен кертыда!
